МАШИНАДА ЮРИБ КУЗАТГАНЛАРИМ


Тошкентдан Самарқандга борадиган бўлсангиз магистрал йўлнинг 27 километри қўшни Қозоғистон Республикаси ҳудудидан ўтади. Куни-кеча ўша ёқларга ишим тушди. Қўшни давлат ҳудудига киришимиз билан йўл четида канистрларда ва бензин ташувчи машиналарда бензин сотаётганлар эътиборимни ўзига тортди. Ҳаммадан қизиғи шундаки, бензин нархлари қозоқ тангасида эмас, балки ўзбек сўмларида кўрсатилганди. Бу ерлардан январ ойида ўтганимда бундай манзарани кузатмаган эканман. Бир литр 80-рақамли бензин баҳоси 210 сўм экан. Агар бизда 76-рақамли бензин 200 сўм эканлигини ҳисобга олсак ундан ҳам сифатлироқ бензинни арзонроқ нархга сотиб олиш кишига жозибали кўриниши турган гап. Хўш, нега қозоқ бензини баҳоси тушиб кетди?

Маълумки, ўтган йил охирларида дунё бозорларида нефт нархлари кескин равишда арзонлашиб кетди. Қисқа вақт ичида бир баррел нефтнинг баҳоси 30 доллардан 17 долларгача, яъни қарийб 40 фоизга пасайди. Хомашё нархининг пасайиши дунёда бензин нархлари анча арзонлашувига олиб келди. Бундан ташвишга тушган ОПЕК ташкилотига аъзо бўлган нефт экспорт қилувчи давлатлар баҳоларни барқарорлаштириш мақсадида кундалик нефт қазиб олишни камайтириш ҳақида келишувга боришди. Россия ҳам, гарчи ОПЕКка аъзо бўлмасада, нефт нархлари тушиб кетишидан манфаатдор эмасди. Шунинг учун, Россияда ҳам экпортга нефт қазиб чиқариш миқдори камайтирилди. Натижада, мамлакат ичкарисида ортиқча нефт ва бензин кўпайиб кетди. Эҳтиёждан ортиқча бензиннинг бир қисми қўшни Қозоғистон бозорига кириб келиши натижасида Қозоғистонда бензин нархлари кескин равишда тушиб кетди. Россияга чегарадош вилоятларда бензиннинг энг оммабоп турлари нархи деярли икки бараварга пасайган. Мисол учун, Павлодар вилоятида бир литр бензин 18 тангага сотилаётгани ҳақида телевизион хабардан эшитдим. Ҳолбуки, ўтган йили октябр ойида ана шу нав бензиннинг баҳоси янглишмасам, 36 танга эди. Умуман олганда эса, ўтган йил якунларига кўра Қозоғистонда бензин баҳоси ўртача 17 фоизга арзонлашган. 

Ўзбекистонда бензин нархлари анча вақтдан бери қимматлагани йўқ. Бироқ, янги йилда автомобил солиғи бекор қилиниб, автоҳаваскорлардан олинадиган солиқ миқдори бензин баҳосига киритиб юборилди. Натижада, аввал 180 сўм бўлган 76-бензин баҳоси 200 сўм қилиб белгиланган бўлса, 220 сўмлик 93-бензин 240 сўмга юксалди. 
Қозоқ ишбилармон кишилари ўзларидаги нархларни биздаги бензин нархлари билан солиштириб, бундан яхшигина даромад қилиш мумкинлигини дарров ҳисоблаб чиқишибди! Ҳамма нарса бозор талабларидан келиб чиқади-да! Фақат, бензин сотиб олаётганда сизни чув тушириб кетишларидан эҳтиёт бўлишни маслаҳат берамиз. Чунончи, камина Самарқандга кетаётиб қўшни давлат ҳудудида бензин сотиб олганимда бензинни ичи кўриниб турадиган оппоқ канистрлардан қуйиб беришди ва бензин тўғри қуйилганига амин бўлдим, бир томондан бензинни арзон олганимдан хурсанд ҳам бўлдим. Бироқ, қайтиш пайтида нима учундир автомобилда бензин сотаётганлар ёнига тўхтадим. Сотувчиларга ҳазиллашиб «қанчадан уриб қоласизлар, ўшанга қараб қуйдираман» дегандим «йўғ-ей, унақа гап бўлиши мумкин эмас. 20 литрлик канистрдан тўппа-тўғри қилиб қуйиб берамиз» дейишди. Шундай деб улар бензинни аввал бензовоздан канистрга қуйишди. Ҳисоб-китобимга кўра 20 литр бензин қуйсам бак тўлиб тошиши керак эди. Бироқ, 20 литрли канистрдаги бензин бакни тўлдира олмади. Ҳайрон бўлиб, яна икки литр қуйишларини сўрадим. Энди ичи кўринадиган 5 литрлик канистрда икки литр қуйиб беришди. Бироқ, бак яна тўлмади. Яна бир литр қуйдирдим. Бак ҳануз тўлмаганди. Шунда алданганимни, 20 литрлик канистрнинг таги икки қаватли қилиб махсус ишланган бўлиб, ичига атиги 15 литрча бензин сиғишига ақлим етиб қолди. Сотувчиларга «алдамаймиз деган эдинглар, канистрингнинг таги икки қаватли эканку, буёғи қандоқ бўлди» дегандим, уларнинг каттаси «ҳа энди, тирикчилик-да, ярим литр-бир литр уриб қолмаса тирикчилик бўлмайди» деб ўзининг муаммоларини тушунтира кетди. Айтишича, Чимкентдан шу ерга етиб келгунча йўлда учраган ҳар бир солиқ полициясига 15 минг танга (100 доллар) узатишар экан. Ана шу пулларни чиқариб олиш учун шундай қилишга мажбур бўлишаркан. 

Хулласи-калом, Қозоғистон ҳудудидан ўтадиган бўлсангиз арзон бензинни фақат ичи кўринадиган канистрларда сотиб олишни маслаҳат берамиз. Мен эса нима учун Фарғона водийсида тез-тез бензин тақчиллиги юз бериб туриши сабабини тушунгандай бўлдим. Ахир, қўшни Қирғизистонда бензин нархи биздагидан қиммат-да! Чегарага нечоглик тўсиқлар ўрнатилмасин, барибир бензин «ўша ёққа» оқиб кетавераяпти. Буни бозор иқтисоди дейдилар! Кўпчиликдан эшитишимча, Хоразм вилоятида аҳоли автоёқилғи қуйиш шаҳобчаларидан унча бензин сотиб олмас экан. Сабаби - қўшни Туркманистонда бензин нархи анча арзонлиги туфайли Хоразмга ноқонуний йўллардан кириб келавераркан. На чора, буни ҳам бозор иқтисоди дейдилар! Нарх қаерда юқори бўлса товар ва моддий бойликлар ўша томонга оқиб кетаверади. Товар чиқиб кетаётган мамлакатда ўша нарсалар етарлими, ҳаддан зиёд кўпми ёки тақчилми – бунинг заррача аҳамияти йўқ. 
Энди юқоридаги мисолларни бир таҳлил қилсак. Бензин миқдори керагидан кўпайиб кетиши натижасида Россия бензини эркин бозор иқтисоди жорий қилинган Қозоғистонга кириб келиб, у ердаги нархларни туширди. Ўзбекистонда бензин нархлари давлат томонидан ўрнатилиши ва ташқи бозорда юзага келган вазият унчалик эътиборга олинмаслиги оқибатида қўшниларимиздаги ортиқча бензин ўз навбатида бизга йўналтирилди. Чунки, биздаги нархлар нисбатан қимматлиги маълум бўлиб қолди. Ишбилармонлар бу вазиятдан дарров фойдалана бошлашди. 
Балки, унчалик тўғри эмасдир-ов, лекин буни ҳам бозор иқтисоди дейдилар. 

